
	క.	
ఇయ్యకొని నగరు గట్టుచు, నయ్యెడ నొకచేవదూల మది పలకలుగా

వ్రయ్యుటకు నాడనాడను, జయ్యనఁ గీలములు గాఁడఁ జఱిచినపిదపన్.

	గీ.	
ప్రొద్దు చేరఁబడినఁ బోయి రిండ్లకు వార, లాసమీపతరుల నాశ్రయించి

తిరుగుమర్కటములు దేవాలయంబున, కవల నివల మెలఁగునట్టియెడను.

	సీ.	
గుడియొక్క తరులపైఁ గుప్పించునవియును, దరువులపైనుండి దాఁటునవియు

నురుతరశాఖల నూఁగాడునవియును, బ్రాకారములు ప్రాఁకి పాఱునవియు

గోపురంబులమీఁదఁ గూర్చుండునవియును, గోళ్ళఁ బ్రక్కలు వీఁపు గోఁకునవియు

నిక్కుచు బొమ లెత్తి వెక్కిరించెడునవి, యొండొంటితోఁ బోరి యోడునవియు



	 







	గీ.	
నిట్లు వానరయూధంబు లిట్టు నట్టు, సహజ మగుచాపలంబున సంభ్రమింప

వానిలోపల నొకవృద్ధవానరంబు, దూరముగఁ బాఱి తా విధిప్రేరణమున.

	క.	
కీలాకీర్ణస్తంభము, లోలతమై నెక్కి నెఱియలో నండంబుల్

వ్రేలంగ రెండుకరముల, సీలం బెకలించి లావుచేఁ దిగియంగన్.

	క.	
బిగు వెడలి సీల యూడిన, నగచరు బీజంబు లిఱుక నానొప్పిఁ గడున్

వెగ డొంది మొఱలు వెట్టుచుఁ, దెగియెన్ మర్కటము దానిత్రిమ్మట వింటే.

	వ.	
కావునఁ దమకుం గారణంబు లేనిపనికిం జొచ్చినమానవుల తెఱం గిప్పుడు చెప్పిన

మర్కటవ్యాపారంబుచందంబు మన కిది విచారింప నేమిపని మనయేలిక భక్షింపఁగా

మిగిలిన మాంసం బున్నయది భక్షింతము రమ్మనిన విని దమనకుండు రాజులం

గొలిచి తనకడుపుఁ బ్రోచుకొనుమాత్రం బైనఁ గొలువ నేల విను మని యి ట్లనియె.

	క.	
మిత్రుల కుపకారంబును, శత్రుల కపకారమును నిజంబుగఁ జేయన్

క్షత్రియులఁ గొలుచుట యుదర, మాత్రముకొఱ కైన సేవ మహీఁ గొఱ యగునే.



	 94







	క.	
ఒక్కరునిఁబ్రతుకువలనన్, బెక్కండ్రు మహాసమృద్ధిఁ బెరుఁగక యున్నన్

ముక్కునఁ బొడుచుక తినియెడి, కొక్కెర తనకడుపుఁ బ్రోచుకొనదే తలఁపన్.

	సీ.	
స్వల్పవసాస్నాయుసంయుతకఠినాస్థిఁ గొఱుకు నాఁకలి మానుకొఱకుఁ గుక్క

సింహంబు తనయంకసీమ జంబుక మున్న, దృష్టించి మఱి దానితెరువు వోక

శుంభదుజ్జృంభితకుంభికుంభంబుల, మెదడు భక్షింపంగ మదిఁ దలంచు

హీనులు నధికులు నైనమానవులును, దమతమకొలఁది సత్వములఁ దలఁతు



	 







	గీ.	
రఖిలకర్మంబులను గాన నాత్మశక్తి, కనుగుణం బైనఫలములె యావహిల్లు

నట్లు నీవును జాతిమర్యాదతోడి, తలఁపుఁ దలఁచితి విది దొడ్డతనము గాదు.

	వ.	
అదియునుం గాక.

		 ఈ పేజీలో చివరి మార్పు 27 ఫిబ్రవరి 2023న 05:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

